
 � Geosiyasi cəhətdən olduqca həssas mövqeyə 
malik Azərbaycan tarixən böyük dövlətlərin maraq 
dairəsində olmuşdur. Güclü Azərbaycana regionda əksər 
qüvvələr maneə kimi baxmışlar. Tarixi zaman kəsiyində 
bu meyil davamlı olaraq müşahidə olunur. Azərbaycanın 
bütövlüyünə ən böyük zərbə isə keçən əsrin əvvəllərində 
vuruldu. Əvvəlcə tarixi Azərbaycan torpaqları olan İrəvanda 
Ararat Respublikası yaradıldı, daha sonra Zəngəzur 
Ermənistan Sovet Respublikasına hədiyyə edildi. Tarixi 
faktlar aşkar göstərir ki, o zaman bu torpaqlarda ermənilər 
əhalinin çox az bir hissəsini təşkil edirdi, mütləq əksəriyyət 
azərbaycanlılar idi. 

XX əsrin əvvəllərində Nax-
çıvanın da Azərbaycandan qo-
parılması ilə bağlı siyasi oyunlar 
gedirdi. Zəngəzurun verilməsi ilə 
Azərbaycanın əsas hissəsindən ayrı 
düşmüş Naxçıvanın Ermənistana pay 
verilməsi planlarını yerli əhalinin 
qətiyyəti və azadlıq mübarizəsi 
pozdu. Həmin dövrdə Naxçıvan ilk 
növbədə yerli əhalinin mübarizəsi və 
əzmkarlığı hesabına Azərbaycanın 
tərkibində qaldı. Naxçıvanın ayrı-
ayrı kəndlərində silahlı müqavimət 
göstərildi. Son nəticədə sovet 
rejiminin burda mövcudiyyətinin 
təhlükə altına düşməsindən ehtiyat 
edən mərkəzi hökumət yerli əhalinin 
təkidi ilə rəy sorğusu keçirməli oldu. 
Naxçıvanda yaşayan əhali  qətiyyətlə 
Azərbaycanın tərkibində qalmaq 
istəklərini bildirdilər.

Ümumiyyətlə, coğrafi cəhətdən 
kəskin kontinental iqlimə malik 
Naxçıvan üçün tarix boyu iki faktor 
həlledici olmuşdur – təbiət və insan 
faktoru. Ən soyuq və ən isti təbiətin 
yoğurduğu əhali hər zaman öz mü-
barizliyi ilə seçilmiş, Azərbaycanın 
ayrılmaz tərkib hissəsi olaraq 
düşmənlərə baş əyməmişdir. XX 
əsrin əvvəllərində də Sovetlər İttifaqı 
tərəfindən aparılan məkrli siyasət 
nəticəsində bu torpağı ermənilərə 
peşkəş etmək istəyənlər həmin bu 
mübariz insan faktoru ilə üzləşdilər. 
Həmin dövrdə də yerli əhali tamamilə 
azərbaycanlılardan ibarət idi, siyahı-
yaalmalarda qeydə alınan ermənilər 
isə Türkmənçay müqaviləsindən 
sonra İran və Türkiyədən bura 
köçürülənlər olmuşdur. 1920-ci 
il işğalından sonra Naxçıvanın 
Azərbaycanın tərkibində qalmaq 
üçün apardığı mübarizə nə mərkəzi 
hökumətin repressiyaları, nə də 
yerli bolşeviklərin süni beynəlmiləlçi 
ideyasına məğlub olmadı. Tarixi 
mənbələri göstərir ki, sovet reji-
minin bütün səylərinə baxmayaraq 
1920-1924-cü illər ərzində regionda 

sabitliyi təmin etmək mümkün olma-
mışdı, Naxçıvanın müxtəlif yerlərində 
davamlı çaxnaşmalar baş verirdi. 
Bu mübarizə 9 fevralda Naxçıva-
nın Azərbaycan SSR-in tərkibində 
Muxtar Sovet Sosialist Respublikası 
statusunu qazanması ilə yekunlaşdı. 

Bu tarix müasir mərhələdə 
Azərbaycanın bütövlük tarixidir. 
Təqvimin bu günü Naxçıvanın 
Azərbaycanın ayrılmaz tərkib hissəsi 
olmasını təsdiqləməklə tarixə yazıldı. 
Buna görə də 9 fevralı, hər şeydən 
əvvəl, Naxçıvanda yaşayan əhalinin 
qətiyyətinin zəfəri adlandırmaq olar. 
Min illərlə Azərbaycan tarixində 
özünəməxsus yeri olan bu diyar 

ermənilərin və onların havadarı olan 
xarici qüvvələrin məkrli planlarından 
bütövlük prinsipini saxlayaraq çıxdı. 
Ulu öndər Heydər Əliyev Naxçı-
vanın muxtariyyət qazanmasının 
Azərbaycan üçün nə qədər həyati 
əhəmiyyətli olduğunu qeyd edərək 
demişdir: “Naxçıvanın muxtariyyəti 
tarixi nailiyyətdir, biz bunu qo-
ruyub saxlamalıyıq. Naxçıvanın 
muxtariyyəti Naxçıvanın əldən getmiş 
başqa torpaqlarının qaytarılması 
üçün ona xidmət edən çox böyük bir 
amildir”. 

2017-ci Azərbaycanda “İslam 
həmrəyliyi ili” elan olunmuşdur. 
İslam ölkələrinin mədəniyyət 
nazirlərinin 2009-cu ilin oktyabrın 
14-də keçirilən VI konfransında 
qəbul edilmiş qərara əsasən isə 
qədim Azərbaycan torpağı olan 
Naxçıvan 2018-ci il üçün “İslam 
Mədəniyyətinin Paytaxtı” seçilmiş-
dir. Azərbaycan Respublikasının 
Prezidenti İlham Əliyevin “İslam 
həmrəyliyi ili” elan olunması ilə bağlı 
sərəncamında bu məsələyə xüsusi 
önəm verilir: “Azərbaycan tolerantlıq 
mühitinin təşəkkül tapmasına, multi-
kulturalizmin, mədəniyyətlərarası və 
sivilizasiyalararası dialoqun qurul-
masına, islam dəyərlərinin dünyada 
təbliğinə böyük töhfələr vermişdir. 
Azərbaycanın İslam aləmində qa-

zandığı nüfuz 2009-cu ildə Bakı və 
2018-ci ildə Naxçıvan şəhərlərinin 
İslam mədəniyyətinin paytaxtı elan 
olunmasında öz ifadəsini tapmışdır.” 

Muxtar respublikanın ya-
radılmasının 93-cü ilində İslam 
mədəniyyəti paytaxtı olan Naxçıvan 
torpağının yetirmələrin böyük bir 
tarixi dövr ərzində İslam intibahının 
çiçəklənməsinə töhfə vermişlər. Ən 
azı qarşıdakı iki il ərzində İslam 
dünyasının xüsusi diqqət mərkəzində 
olacaq ölkəmizin müsəlman ölkələri 
arasında daha yaxından tanıdılması-
na əlverişli imkan yaranmışdır. Bu 

yazıda hazırda müsəlman ölkələri 
arasında dövlət-din münasibətləri və 
dini tolerantlıq baxımından nümunə 
ola biləcək Azərbaycanın İntibah 
dövründə də İslam sivilizasiyası-
na verdiyi töhfələrə nəzər salmaq 
istərdik.

İslam intibahı dövrü
Azərbaycandan çıxan 

mütəfəkkirlərin dünyada İslam 
dəyərlərinin təbliğində və İslam 
intibahı adlandırılan dövrdə tutdu-
ğu mövqeyə işıq salmazdan əvvəl 
intibah dövrü anlayışına Şərqdə və 
Qərbdə fərqli yanaşma olduğunu qeyd 
etməliyik. Məlum olduğu kimi, Qərb 
elmi dairələrində intibah – renessans 
dövrü olaraq XIV-XVII əsrlər hesab 
olunur. İntibah dövrünə Avropa 
mədəniyyəti tarixində Orta əsr və 
Yeni dövr mədəniyyətləri arasın-

dakı mərhələ kimi baxılır. Qərbin 
intibah dövrünün əsas fərqləndirici 
xüsusiyyəti isə ondan ibarətdir ki, 
bu tarixi mərhələ yalnız Avropaya 
şamil olunur, Şərqdəki hadisələr isə 
ümumiyyətlə yada salınmır. Halbuki 
həmin dövr Şərq-İslam mədəniyyəti 
Avropa ilə müqayisədə daha yüksək 
səviyyədə idi. Avropada özgələrinə 
qarşı ayrı-seçkilik üstündə quru-
lan bu yanaşma ümumilikdə Şərqi 
görməzlikdən gəlir. Təsadüfi deyil ki, 
Qərbdə renessans dövründən əvvəlki 
mərhələni “qaranlıq əsrlər” adlandı-
rırlar. 

Roma imperiyasının dağılma-
sından başlayaraq XIV əsrə qədərki 
dövrün “qaranlıq” adlandırılmasına 
isə İslam mədəniyyətinə qarşı ayrı-
seçkilikdən başqa ad vermək mümkün 
deyil. Çünki bu mərhələdə nəinki 
Şərqdə, ümumilikdə bütün dünyada 
ən böyük aydınlıq, bir çox elmi və 
texniki kəşflər, şəhərsalmadan tutmuş 
incəsənətə qədər yeniliklər İslam 
dünyasının adı ilə bağlıdır. İslam 
intibahının Avropaya gətirdiyi bir çox 
yeniliklər İspaniyada, İtaliyada hətta 
müsəlmanlara qarşı aparılan rekonkis-
ta hərəkatından sonra da ən mütərəqqi 
nailiyyətlər hesab olunurdu. 

İslam Avropaya təkcə bir dini 
dünyagörüşü deyil, fəlsəfi fikirdən 
memarlığa qədər geniş bir sahəni 
əhatə edən mədəniyyət olaraq daxil 
olmuşdu. Təəssüf ki, Avropa bu ya-
naşmaya xristian rekonkistası ilə ca-
vab verdi. Avropada müsəlmanların 
mövcudiyyətinə son qoymaqla 
yanaşı, Kordovada zəngin kitabxa-
nalar, elm məbədləri də dağıdıldı. 
Əslində bu yanaşma Avropa üçün 
yenilik deyildi. Xristianlığı qəbul 
edəndə Avropa xristian olmayan 
bütün antik mədəniyyətin dağıdıl-
masına çalışmışdı. Avropada məhv 
edilən antik mənbələri dünya yalnız 
müsəlman alimlərin tərcümələrində 
yenidən öyrənə bilmişdir. Görünən 
odur ki, “qaranlıq əsr”lərin reallığı 
budur: “İslam intibahı – xristian 
rekonkistası”. 

Beləliklə, İslam intibahı Qərbin 

yalnız Avropa tərəqqi mərhələsini əks 
etdirən klassik renessans anlayışından 
fərqli olaraq ümumbəşəri prosesləri 
əks etdirir. İslam intibahı “antik 
mədəniyyətin, İslam dəyərlərinin, 
eləcə də təsəvvüf dünyagörüşünün 
sintezi” kimi formalaşmışdır. Avropa 
intibahından fərqli olaraq yalnız 
Qərb-xristian dəyərlərinə deyil, bəşəri 
dəyərlərə xitab edir. Buna görə də 
müsəlman dünyasının hər yerindən, 
o cümlədən Azərbaycandan bir çox 
dəyərli mütəfəkkirlər bu prosesin 
gedişatında fəal iştirak etmişlər. 

İslam dünyası elmi 
məktəblərində Naxçıvan

Ərəb dilinin islam ümmətində 
birləşdirici rol oynaması orta 
əsrlərdə elm və mədəniyyətin 
inkişafında müstəsna rol oynamış-
dır. Böyük bir coğrafi məkanda 

vahid dil elm adamlarının fəaliyyət 
məkanının genişlənməsinə 
səbəb olmuşdur. Azərbaycanlı 
mütəfəkkirlər İslam mədəniyyəti 
daxilində müxtəlif elmi məktəblərin 
və təsəvvüf cərəyanlarının yara-
dıcıları, aparıcı üzvləri olmuşlar. 
Azərbaycandan, o cümlədən Naxçı-
vandan çıxan  bir çox mütəfəkkirlər 
İslam dünyasının məşhur elmi 
məktəblərində özünəməxsus yer 
tutmuşlar.  

İntibah dövründə İslam dünya-
sında Bağdad, Şam, Qahirə, Ma-
rağa, İsfahan, Buxara, Səmərqənd 
elm məbədi kimi tanınmış, bir çox 
alim və mütəfəkkiri öz ətrafında 
birləşdirmişdir. Naxçıvanla İslam 
dünyasının bu mərkəzləri arasında 
əlaqələrdə heç şübhəsiz Nəsirəddin 
Tusinin və onun nəslinin davamçıları-
nın rolu qeyd edilməlidir. Məlum ol-
duğu kimi, özü Tus şəhərində anadan 
olan Nəsirəddin Tusinin əsli Ordu-
baddandır və hər zaman bu torpağa öz 
diqqətini göstərmişdir. Təsadüfi deyil 
ki, Hülakilər dövlətində vəzir olan 
N.Tusi ona verilən pay torpağı olaraq 
məhz Ordubadı seçmişdir. Həmin 
dövrdə Ordubadı bütün vergilərdən 
azad etməklə, eləcə də rəhbərlik 
etdiyi Marağa rəsədxanası ilə əlaqə 
yaratmaqla Naxçıvanda elmin inkişafı 
üçün şərait yaratmışdır. XIV əsrin 

ortalarında Nəsirəddin Tusi nəslinin 
davamçıları Marağadan Ordubada 
köçərək burada yaşamağa başlamışlar. 

N.Tusinin əsasını qoyduğu Mara-
ğa-Ordubad elmi əlaqələri Naxçıvan-
dan olan alimlərin İslam dünyasının 
əksər elmi mərkəzlərinə yolunu 
açmışdır.  Bir maraqlı faktı da qeyd 
etmək istərdim ki, tarixi mənbələrə 
istinadən Marağa rəsədxanasının 
qurulmasında görkəmli astronom və 
konstruktor Müəyyidəddin Ordubadi 
də iştirak etmiş, N.Tusi ilə bərabər bir 
çox yeni cihazların ərsəyə gəlməsində 
iştirak etmişdir. Ümumiliklə 
N.Tusinin özünün və davamçılarının 
ətrafında olan Naxçıvandan bir çox 
alim və mütəfəkkirlər Hülakilər-
Elxanilər dövlət aparatında, dövrün 
mühüm elmi mərkəzlərində təmsil 
olunmuş, eləcə də sufi yolunun da-
vamçıları olaraq müsəlman dünyası-
nın müxtəlif bölgələrinə yayılmışlar.

XIII-XV əsrlərdə Səncər Nax-
çıvani sülaləsi Yaxın Şərqdə elm, 
mədəniyyət və dövlət idarəçiliyində 
ad çıxarmışdır. Onun oğlanları 
Nəsirəddin Qutluğşah, Fəxrəddin 
Hinduşah, İzzəddin Dövlətşah, 
Hüsaməddin Toğanşah, nəvə-
nəticəsi Məhəmməd ibn Hindu-
şah, Kamaləddin ibn Məhəmməd 
Şərqin müxtəlif elmi məktəblərində 
Azərbaycanı təmsil etmişlər.

Orta əsrlərdə Naxçıvandan 
dünyaya ayaq açan, bütün dünyada və 
İslam Şərqində Azərbaycanı tanıdan 
iki böyük şəxsiyyətin adı da mütləq 
xüsusi qeyd edilməlidir – Əbu Bəkr 
Əcəmi və Fəzlullah Nəimi. Əcəmi 
Şərq arxitekturasında yeni məktəb 
yaratmışdısa, Nəimi islam dini dünya-
görüşü daxilində yeni bir istiqamətin 
hürufi təsəvvüf yolunun yaradıcıların-
dandır. Əcəmi Şərq memarlıq üslubu-
na yeni istiqamət gətirmiş, Yaxın Şərq 
memarlığına güclü təsir göstərmişdir. 
Hətta memar Sinanın tikdirdiyi bina-
larda Əcəmi üslubundan bəhrələnməsi 
müşahidə olunur. Təsadüfi deyil ki, 
zamanında ona “Şeyxül-mühəndis” 
adı verilmişdir.

Hürufiliyin başında duran 
Fəzlullah Nəiminin harada anadan 
olması ilə bağlı fərqli fikirlər olsa 
da, son tədqiqatlara əsasən onun 
Araz çayı sahilində yerləşən orta əsr 

şəhəri Astabadda dünyaya gəldiyi 
bildirilir. Əmir Teymurun 1394-cü 
ildə Əlincə qalasının ətəyində edam 
etdirdiyi Fəzlullah Nəiminin məzarı 
da burdadır. Həmin dövrdə hürufilik 
təliminin küfr hesab edilməsinə bax-
mayaraq, xalqın öz eloğlusuna böyük 
sevgisi sayəsində Nəiminin məzarı 
bu günə qədər Əlincənin ətəyində 
qorunub saxlanılır. Yəni, Fəzlullah 
Nəiminin məzarının burda əsrlərdir 
qorunması vətəni ilə əlaqədardır. 
Hürufilik təliminin XIV-XVI əsrlərdə 
bütün müsəlman dünyasında geniş 
yayıldığını və Nəiminin davamçı və 
müridlərinin bu geniş coğrafiyada 
səpələndiyini nəzərə alaraq onun 
sayəsində vətəni İslam dünyasında 
olduqca məşhur olmuşdur. 

Beləliklə, orta əsrlərdə Naxçıvan 
İslam dünyasının siyasi, elmi, mədəni 
həyatında yaxından iştirak etmişdir. 
Bu torpağın yetirmələri olan böyük 

mütəfəkkirlər Azərbaycanın dün-
yada tanıdılmasına töhfə vermişlər. 
İslam mədəniyyətinin paytaxtına ev 
sahibliyi edəcək Naxçıvanda müasir 
dövrdə də İslam mənəvi-tarixi irsinin 
və dəyərlərinin qorunmasına və 
yaşadılmasına xüsusi diqqət yetirilir. 
Naxçıvan öz tarixi və dini abidələri 
ilə mədəniyyət paytaxtı olmağa 
tamamilə layiqdir. Azərbaycanın 
ayrılmaz tərkib hissəsi olan Naxçıvan 
türk-islam mədəniyyətinin vəhdətini 
əks etdirir. Naxçıvan Muxtar Res-
publikası Ali Məclisinin sədri Vasif 
Talıbovun sərəncamı ilə tikilən və 
restavrasiya olunan – bəşəriyyətin 
yenidən yaranış tarixini simvolizə 
edən Nuh peyğəmbərin məzarüstü 
abidəsi, “Qurani-Kərim”də adı 
çəkilən Əshabi-Kəhf ziyarətgahı, min 
ildir Naxçıvanı bəzəyən Şərqin mir-
varisi - Möminə Xatın türbəsi, Şərq 
İslam memarlığının incəliyini zövqlə 
əks etdirən Qarabağlar türbəsi, Nax-
çıvan şəhər-qalası və tikilməkdə olan 
böyük məscid kompleksi bu qədim 
torpağı dünyaya bir daha yaxından 
tanıdacaqdır. 

Ərəstü HƏBİBBƏYLİ, 
Azərbaycan Respublikası 

Prezidenti Administrasiyasının 
xarici əlaqələr şöbəsi  

müdirinin müavini

“Bakı-2017” IV İslam Həmrəyliyi 
Oyunlarının idmançı və ulduz 

səfirləri müəyyənləşib

 � Fevralın 8-də Azərbaycan İslam 
Həmrəyliyi Oyunları Əməliyyat Komitəsi (AİHOƏK) 
“Grassroots” proqramı çərçivəsində təqdimat 
mərasimi keçirib. Mərasimdə IV İslam Həmrəyliyi 
Oyunlarının idmançı və ulduz səfirləri təqdim 
olunub.

AİHOƏK-in korporativ 
direktoru Elçin Səfərov IV 
İslam Həmrəyliyi Oyunla-
rına 100 gündən az bir vaxt 
qaldığı dövrdə idmançı və 
ulduz səfirlərin ictimaiyyətə 
təqdim olunmasını əlamətdar 
hadisə kimi qiymətləndirib. 
Azərbaycanda ilk dəfə tətbiq 
olunacaq “Grassroots” proq-
ramı haqqında ətraflı məlumat 
verən AİHOƏK-in korporativ 
direktoru deyib: “Prezident 
İlham Əliyev tərəfindən 2017-
ci ilin Azərbaycanda “İslam 
Həmrəyliyi İli” elan edilməsi 
dünyanın 53 ölkəsindən 
Bakıya təşrif buyuracaq gənc 
fəalları bir araya gətirməklə 
yanaşı, bu mötəbər tədbir 
haqda ictimaiyyətin geniş 
məlumatlandırılması ba-
xımından mühüm imkan-
dır. Bu tarixi hadisə İslam 
ölkələrinin gənclərinə təkcə 

idman sahəsində deyil, digər 
istiqamətlərdə də bir-biri 
ilə əməkdaşlıq üçün böyük 
perspektivlər vəd edir. Mötəbər 
tədbirlərə yüksək səviyyədə ev 
sahibliyi etməsi ilə dünyada yax-
şı tanınan Azərbaycan IV İslam 
Həmrəyliyi Oyunlarına qatılacaq 
ölkələrə növbəti dəfə bu mühüm 
yarışları təqdim etməklə yanaşı, 
özünün turizm potensialını, 
tarixini nümayiş etdirəcək. 
Cəmiyyətə təqdim olunan IV 
İslam Həmrəyliyi Oyunlarının 
idman və ulduz səfirləri Oyun-
ların həmrəylik, sülh, dəyər və 
mükəmməllik mesajının bütün 
ictimaiyyətə çatdırılmasında 
böyük rol oynayacaqlar”.

Qeyd olunub ki, IV İslam 
Həmrəyliyi Oyunlarının sırala-
rına bu gündən etibarən ulduz 
və idmançı səfirlər qismində 
qatılacaq məşhurlarımız idmanın 
yeniyetmə və gənclər arasın-

da daha da kütləviləşməsinə, 
ictimaiyyətin IV İslam 
Həmrəyliyi Oyunlarına marağı-
nın artırılmasına mühüm töhfə 
verəcəklər.

“Grassroots” proqramı id-
mançı və ulduz səfirlər vasitəsilə 
ictimaiyyətə təqdim olunub. IV 
İslam Həmrəyliyi Oyunlarının 
səfiri olaraq seçilmiş ulduzlar və 
idmançılar Oyunların təbliğində 
fəallıq göstərəcək, gerisayım 
tədbirlərində iştirak edəcək, 
müxtəlif sosial kampaniyaları 
dəstəkləyəcək və özlərinin 
sosial media kanallarından 
istifadə edərək bu mühüm 
idman yarışının təbliğinə dəstək 
göstərəcəklər.

Sonra idmançı və ulduz 
səfirlər ictimaiyyətə təqdim 
edilib.

Ulduz səfirlər sırasında 
müğənni Tünzalə Ağayeva, 
aktyorlar Rafael İsgəndərov və 
Coşqun Rəhimov, xeyriyyəçi və 
televiziya aparıcısı Hacı Nuran 
və “Muğam müsabiqəsi–2011”in 
qalibi Mirələm Mirələmov yer 
alıblar.

“Bakı-2017” IV İslam 
Həmrəyliyi Oyunlarının idmançı 
səfirləri isə Rəsul Çunayev 
(yunan-Roma güləşi), Rüstəm 
Orucov (cüdo), Rafael Ağayev 
(karate), Hacı Əliyev (sərbəst 
güləş), İlham Zəkiyev (paracü-
do), Radik İsayev (taekvando), 
Kamran Şahsuvarlı (boks), 
Fəridə Əzizova (taekvando), 
İlahə Qasımova (karate), Ruslan 

Abışov (futbol), Leyla Cavadova 
(boks), Elmar Qasımov (cüdo), 
Nazim Babayev (atlet) və Aynur 
Rzayeva (boks) olublar.

Təqdimatdan sonra idmançı 
və ulduz səfirlər IV İslam 
Həmrəyliyi Oyunlarının mesajı 
olan “Birlik”, “Sülh”, “Hörmət” 
və “Mükəmməllik” ideyala-
rını ictimaiyyətə çatdıraraq, 
üzərlərinə düşən işin öhdəsindən 
layiqincə gəlmək üçün 
əllərindən gələni edəcəklərini 
vurğulayıblar.

Mərasimdə çıxış edən ikiqat 
Paralimpiya çempionu, “Bakı-
2015”in qalibi, cüdoçu İlham 
Zəkiyev birinci Avropa Oyunla-
rının da idman səfiri olduğunu 
xatırladaraq deyib: “Azərbaycan 
artıq irimiqyaslı yarışların 
mükəmməl təşkil olunduğu 
bir məkana çevrilib. Dövlət 
tərəfindən idmançılarımıza yara-
dılan şərait onların yeni uğurlar 
qazanmaları ilə nəticələnir. 
Birinci Avropa Oyunlarında 
olduğu kimi, “Bakı-2017”də 
də atletlərimiz uğurla çıxış 
edib xalqımızı sevindirəcəklər. 
Bunun üçün biz idmançılar artıq 
yarışın hazırlıqlarına başlamışıq. 
İdmançılara göstərdiyi diqqət və 
qayğıya görə dövlətimizin başçı-
sı İlham Əliyevə bir daha dərin 
təşəkkürümü bildirirəm”.

“Bakı-2017” İslam 
Həmrəyliyi Oyunlarının 
idmançı səfiri karateçi İlahə 
Qasımova səfir seçilməkdən 
məmnunluğunu diqqətə çatdıra-

raq deyib: “Bakı-2015” birinci 
Avropa Oyunlarında ölkəmizə 
medal qazandıran ilk idmançı 
olduqda, məni təbrik edən Prezi-
dent İlham Əliyevə söz verdim 
ki, İslam Həmrəyliyi Oyunların-
da da əlimdən gələni edib qızıl 
medal qazanacağam. Bu, mənim 
məsuliyyətimi daha da artırır. 
Çünki mən həm səfir, həm də 
idmançı kimi xalqımıza yalnız 
sevinc bəxş etməliyəm”.

Tədbirdə “Bakı-2017” IV 
İslam Həmrəyliyi Oyunlarının 
digər ölkələrdən olan səfirləri 
haqda videoçarx nümayiş 
etdirilib. Dubay Kral ailəsinin 
nümayəndəsi, atıcılıq idmanı 
üzrə dünya və Asiya çempionu, 
IV İslam Həmrəyliyi Oyunları-
nın səfirləri sırasına qatılan Şeyx 
Səid bin Məktum bin Rəşid əl 
Məktum videomüraciətində 
deyib: “Bu proqram IV İslam 
Həmrəyliyi Oyunlarında 
mübarizə aparacaq hər bir id-
mançının həyatında çox mühüm 
rol oynayacaq. Məhz “Grassro-
ots” proqramının önəmi onun 
idman dəyərlərini ictimaiyyətə 
çatdırması ilə yanaşı, hər kəsi 
sülh, həmrəylik, hörmət və 
kamillik ətrafında daha sıx 
birləşməyə çağırmasıdır”.

Proqrama yerli atletlərdən 
başqa, əcnəbi idmançılar da qo-
şulub. İndiyədək proqrama qoşu-
lan əcnəbi atletlərin təsdiqlənmiş 
sayı 16-dır.

Tünzalə AĞAYEVA: IV İslam Həmrəyliyi 
Oyunları ilə bağlı daha fərqli ideyam var

 � Sevinirəm ki, 
Azərbaycanda keçiriləcək daha 
bir irimiqyaslı idman yarışının 
bir parçası oldum. İki il əvvəl 
paytaxtımızda təşkil olunan ilk 
Avropa Oyunlarının da ulduz 
səfiri idim. Hazırda Formula-1 
Azərbaycan Qran-prisində də bu 
vəzifəni yerinə yetirirəm. Ümid 
edirəm ki, IV İslam Həmrəyliyi 
Oyunlarının təbliğinə də layiqli 
töhfə verə biləcəyəm.

Bu sözləri fevralın 8-də IV İslam 
Həmrəyliyi Oyunlarının idmançı və 
ulduz səfirlərinin təqdimatından sonra 
təşkil olunan mətbuat konfransında 
Əməkdar artist Tünzalə Ağayeva deyib.

T.Ağayeva bildirib: “Birinci Av-
ropa Oyunlarına və Formula-1 yarış-
larına mahnı həsr etmişəm. Ancaq IV 
İslam Həmrəyliyi Oyunları ilə bağlı 
daha fərqli ideyam var. Təbii ki, yara-
dıcı insan olduğum üçün bu yarışa da 
mahnı həsr olunacaq. Ancaq bu mah-
nıda mən tək olmayacağam. İstəyirəm 
ki, könüllülər də həmin mahnıda yer 
alsınlar. Həmçinin idmançı səfirlərin 
də mahnının videoklipində olmasını 
çox arzulayıram”. 

Birinci Avropa Oyunlarının 
mükafatçısı, karateçi İlahə Qasımova 
yarışa ciddi hazırlaşdığını diqqətə 
çatdıraraq deyib: “Birinci Avropa 
Oyunlarında ilk medalı qazanmaq-
la xalqımızı sevindirmişdim. İndi 
məsuliyyətim daha da artıb. Həm 
atlet, həm də idmançı səfir kimi 
öz üzərimdə çalışmalıyam. Qələbə 
qazanaraq azarkeşlərimi sevindirməli, 
həmçinin “Bakı-2017”nin təbliğində 
xüsusi rol oynamalıyam. Bu, mənim 
üçün olduqca qürurverici haldır”.

Güləş üzrə Avropa və dünya 

çempionu, “Rio-2016”nın müka-
fatçısı və “Bakı-2015”in qalibi 
Rəsul Çunayev yığma komandanın 
yarış üçün heyətinin açıqlanmadığını 
diqqətə çatdıraraq bildirib: “Biz bir 
müddət sonra təlim-məşq toplanışına 
cəlb olunacağıq. Sonra yekun heyət 
müəyyənləşəcək. “Bakı-2017”nin 
idmançı səfiri seçildiyim üçün çox 
sevinirəm. Ümid edirəm, yarışın işti-
rakçısı olub doğma azarkeşlər önündə 
üçrəngli bayrağımızı dalğalandıraca-
ğam”.

Yaxın günlərdə “Bakı-2017”də 
çıxış edəcək futbol komandalarının si-
yahısının açıqlanacağını bildirən milli 
komandamızın üzvü Ruslan Abışov 
vurğulayıb ki, yarış 23 yaşadək fut-
bolçulardan ibarət yığmalar arasında 
təşkil olunacaq. Ancaq qaydalara görə, 
heyətdə əsas komandanın üç oyunçu-
su yer ala bilər. İstərdim ki, mən də 
həmin üç futbolçudan biri olum və 
stadiona gələn azarkeşləri sevindirim.

“Grassroots” proqramı barədə 
məlumat verən “Bakı-2017” IV İslam 
Həmrəyliyi Oyunları Əməliyyat 
Komitəsinin marketinq şöbəsinin 
rəhbəri Tural Qəmbərov deyib: “IV 
İslam Həmrəyliyi Oyunlarının səfiri 

olaraq seçilmiş ulduzlar və idman-
çılar Oyunların təbliğində fəallıq 
göstərəcək, gerisayım tədbirlərində 
iştirak edəcək, müxtəlif sosial kam-
paniyaları dəstəkləyəcək və özlərinin 
sosial media kanallarından istifadə 
edərək bu mühüm idman yarışının 
təbliğinə dəstək göstərəcəklər”.

Qeyd edək ki, “Bakı-2017”nin 
ulduz səfirləri sırasında müğənni 
Tünzalə Ağayeva, aktyorlar Rafael 
İsgəndərov və Coşqun Rəhimov, 
xeyriyyəçi və televiziya aparıcısı 
Hacı Nuran və “Muğam müsabiqəsi–
2011”in qalibi Mirələm Mirələmov 
yer alıblar.

“Bakı-2017” IV İslam Həmrəyliyi 
Oyunlarının idmançı səfirləri isə 
Rəsul Çunayev (yunan-Roma güləşi), 
Rüstəm Orucov (cüdo), Rafael 
Ağayev (karate), Hacı Əliyev (sərbəst 
güləş), İlham Zəkiyev (paracüdo), 
Radik İsayev (taekvando), Kamran 
Şahsuvarlı (boks), Fəridə Əzizova 
(taekvando), İlahə Qasımova (karate), 
Ruslan Abışov (futbol), Leyla Cava-
dova (boks), Elmar Qasımov (cüdo), 
Nazim Babayev (atletika) və Aynur 
Rzayevadır (boks).

